
bouxbien Laujmiz

faenzcieng ndei 3

Faqciengz Ndinghoengz

Danghnaeuz dangzunsaw banhaemh mbouj
yungh daiq ban, gou itbuen caengz daengz cib diemj
couh bwhgoq ndei caeuq gaij cozyez liux lo, ceng—
aeu caeuq hagseng youq cib diemj seiqcib faen
doengzseiz ndaep daeng hwnj mbonq bae ninz.

Doengh haemh haenx caen dwg caem dwk hawj
vunz mbouj onj, yozyau dieg youq laj goengqgbya
rog haw, ndaep daeng liux daengx aen seiqgyaiq
caemrwgrwg, gij sing gyang bya rumz haemh ci gvaq
caeuq duznon geh rin ciuz cungj dingq ndaej
cingeing cujcuj. Rog cueng mbawgyoij hung
ndaemyamyam, cengdi iet haeuj bak conghcueng
gou daeuj, gyanghaemh hoengheiq liengzsisi, lij
nyouq ndaej gaemz heiq oiq mbawgyoij dem------

Gou ithuen yaek ninz seiz youq gwnz mbonq
suenq lij lw geijlai ngaenz gvaq ndwenngoenz, lij
ndaej cawx geij gaen haeux dem, gyaeqgaeq itdingh
ngoenz gwn aen ndeu, raemxswiqgyaeuj aeu mbaet
di yungh-+---+ Noh dwg mbouj miz lo, miz cienz hix
cawx mbouj ndaej. Bwzduh Yangh liz yienhsingz
gyae, haj ngoenz cij daengz baez haw ndeu, cij miz
ngoenz neix, gyoengq vunz ndaw rungh youq gak
goenggbya hung haenx cij okdaeuj ganjhaw, vunz
lai, boux gai nohmou gwnz haw cij gamj daj
yienhsingz buenq nohmou daeuj, gyaqcienz hix beij
yienhsingz lai bengz. Gwnz haw haetromh couh miz
daihbaj vunz, mbouj daengz cib’ it diemj, nohmou
couh gai liux lo. Neix hawj haujlai lauxsae gyaijbak

nohmou gai liux lo ndaej mbael cienz, gou hix
yienghneix ndaej mbouj yungh bae cawx
nohmou-+++- Yienghneix laebdaeb cien daeuhfouh

aeuq byaekheu. Daeuhfouh gwnz haw Bwzduh gai
haenx caen ndei gwn, yungh duhhenj vunzguhnaz
gag ndaem muh guhbaenz, youq ndaw rek baenzlawz
fan cauj cungj mbouj rox sanq, lij daiq miz gij heiq
hom duhhenj dem. Gou ithuen bae cawx song gaiq
daeuhfouh lumj fajfwngz hung. song lwgfwngz na
daeuj cien, yungh youz noix di he cien ndaej loq
henj, dauj vanj raemx ndeu haeujbae cawj daengz
raemx noengz, calq cuengq gaem byaekheu ndeu
roengzbae aeuq. Gyoengq lauxsae heuh de guh
daeuhfouh aeuq byaekheu. Banringz gwn ngaiz
caeuq daeuhfouh aeuq byaek, caeuz hix gwn
daeuhfouh aeuq byaekheu, gya miz aen gyaeqgaeq
ndeu dem, ngoenzngoenz cungj dwg yienghneix.
Cibgouj bi cingq dwg seizcoz, geu buh gendinj hau
ndeu caeuq geu buh gendinj lamz oiq ndeu, song geu
vaqniuzcaij doegsaw gaenq cawx, couh yienghneix
daenj gvaq song aen seizhah.

Yienhsingz itbuen noix bae, ngunh ci, baedauq
aeu ngeihcib ngeith maenz cienzei, gou roxnyinh
mbouj bae yienhsingz dwg cienzci bengz lai.

Ceiq lau cienzgoeng fat mbouj ok, youq dieghoj
diegbya, gijneix ciengzseiz fatseng.

Caenhguenj mbaet gwn noix daenj, seizhaenx
gou cix roxnyinh soeng raixcaix, roxnyinh swhgeij
bienq ndaej mbaeumbengmbeng bae. Aen giuz—
bwnroeg gaenq doek bwn liux ndeu, gou caeuq
gyoengq hagseng moix ngoenz banhaemh cungj dwk
ndaej hanh rih roenroen. Mizseiz bae yienhsingz
camgya beizyin saek baez, ra mbouj ndaej buhvaq
lai ronghnaj di daeuj daenj, gou cij fatyienh seizcoz
swhgeij gvaq ndaej baenzneix hoj. Byaij youq gwnz
haw yienhsingz, doengh aen cueng bohliz venj miz
buh vaq vunj gyaeundei haenx, hawj geu buhgendinj
ciengzseiz daenj gwnz ndang gou haenx yienj ndaej
daegbied saejheiq, gwnz buh lij louz miz geij giz
rizmaeg damh dem. Geij giz riz maeg haenx, suenq
mbouj suenq cienzcaiz seizcoz gou ne?

Youq Bwzduh Cunghyoz son bi saw ndeu, gou
mbouj dauq ranz gvaq. Aenvih rom mbouj ndaej
cienz, hix aenvih gou coengzlaiz mbouj miz gij
siengjfap dauq aen mbanj ndinghoengz haenx gvaq.

Youq moix aen ngoenzciet, hagseng cungj langhgyaj
dauqgranz gvaq ciet, ndaw yozyau hoengqlanglang,

aenranz nden yozyau nauhyied dangqmaz, neix
cij hawj ndawsim gou hoengqlaulau, aen mbanj
ndinghoengz haenx cij miz gihvei ndonj haeuj ndaw
uk gou daeuj, gig dinj dwk ndonj gvaq uk gou. Gou
ngeix daengz aen miuh gyaeuj mbanj daxmeh
gingciengz daiq gou bae diemj yieng haenx,
faqciengz aenmiuh hix dwg saek ndinghoengz, caeq
geij aen baed yienghceij yak. Daxmeh youq gizhaenx
gouz gvaq haujlai fuk, gou moix baez cungj dwg
mbwq ndwn youq bangxhenz yawj de, deng de naeuz
le cij bae coemh ceij dauj laeuj. Gij gouz duh de,
gou daj iq dingq daengz hung, cix coengzlaiz mbouj
raen saedyienh gvaq. De vanzlij yungz mbouj haeuj
aen mbanj ndinghoengz haenx. Bwzduh daengx bya
doh ndoi cungj dwg rin ndaemndatndat, neix hawj
gou ngeix daengz gij henjgim seizcou Mbanjciengz—
nding, naj ranz laeng ranz cungj dwg baenz benq
baenz benq nazhaeux henjrwgrwg bingzbwdbwd,
riengzhaeux yaek ndaej sou haenx, naeknueknuek
venj youq gwnz gohaeux, sanq miz helqhom seuq,
hawj vunz maez, daengx mbanj cungj deng gij
heighom haenx humx hwnjdaeuj. Danghnaeuz gou
mbouj daezfuengz, gou couh fatyienh vunz ndaw
Mbanjciengznding seizneix gaenq bienq ndaej gig
raeujung, yienghceij byaij roen. singdiuh gangj vah
lwgda yawj vunz, cungj aenvih gij riengzhaeux fag
rog ranz haenx bienq ndaej raeujung.

Gou lij ndaejgeiq geij boux vunz daiq sienh’ eiq
doiq gou riu haenx.

Raq rumzbya liengzsangj ndeu ci daeuj,
Mbanjciengznding couh deng ci deuz lo. Aen mbanj
neix lumj gobiuz nei, lijcaengz youq ndaw seng—
mingh gou roengz rag, lauheiq dou song mbiengj
cungj mbouj caengz youq ndawsim doiqfueng roengz
rag ba.

Gvaq bi ndeu gou youh diuh bae Nazboh Yen
Bingzmung Cin Cunghyoz son saw. Aen cunghyoz
haenx diegyouq bien’ gyaiq Cungguek caeuq Yez—
nanz, 1979 nienz doiq Yeznanz gagre hoizhoenx
seiz, faqciengz ndaw yozyau deng bauq Yeznanz
nyingz ok haujlai congh bauq. Aen cin neix beij
Bwzduh Yangh lai gyawj yienhsingz, hoeng yienh—
singz vanzlij caeuq gou mbouj miz geijlai gvanhaeh.
Cienzgoeng gou daj it bak caetcib ngeih maenz gya
daengz song bak ngeihcib maenz, hoeng byaekhau
Bingzmung Cin youq 2000 nienz, gaenq gai daengz
sam maenz it gaen, ndwenngoenz hoj gou mbouj miz
maz bienqvaq. (5)



